Санитарнӧй авиация, сы лыдын кокни вертолётъяс, тӧдчымӧн отсалӧны Коми Республикаын туй вылын транспортӧн неминучаӧ веськалӧмаяслы

Вячеслав Гайзер тшӧктіс видлавны Россияса пытшкӧс делӧяс министерствокӧд сэтшӧм позянлун, медым Сыктывкарын базируйтны Арктическӧй спасательнӧй шӧринлысь вертолётсӧ. Таысь кындзи, Коми Республикаса юрнуӧдысь сетіс Коми Республикаса йӧзлысь дзоньвидзалун видзан министерстволы задание спасательяскӧд да «Комиавиатранс» компаниякӧд ӧтув корсьны содтӧд позянлун вӧдитчыны уджын специализируйтӧм вертолётъясӧн.

Коми Республикаса Веськӧдлан котырлӧн заседание вылын висьталӧм серти,  2008 восянь дінмуса мутасын туй вылын транспортӧн неминучаӧ веськалісны 774 морт. Кыдзи пасйис йӧзлысь дзоньвидзалун видзан министр Ярослав Бордюг, медшӧр мытшӧдъяс пиысь ӧти — госпитализируйттӧдз кувсьӧм. Дінмулӧн ыджыд мутас вӧсна колана отсӧгсӧ мукӧддырйи медикъяс вермӧны сетны лоӧм ДТП-сянь дыр кад кольӧм бӧрын. Сы могысь, медым чинтыны виччысян кадсӧ, колӧ специализируйтӧм техника, коді отсалас водзджык вайӧдны регыдъя медицина отсӧг сетысь бригадасӧ. Та могысь планируйтӧны стрӧитны Печораын Неминучаӧ веськалӧмалы медицина отсӧг сетан шӧринлысь филиал, коді кутас уджавны дінмулӧн войвыв юкӧнын да колана кадӧ кутас вайӧдны туй вылын транспортӧн неминучаӧ веськалан местаясӧ регыдъя отсӧг сетысь бригадаяс.

Регыдъя медицина отсӧг станцияяс лӧсьӧдӧм да регыдъя да реанимационнӧй отсӧглысь автопарк выльмӧдӧм кындзи, виччысьны позьтӧм случайяс дырйи медикъяс вӧдитчӧны санитарнӧй авиацияӧн. Та могысь арендуйтӧны МИ-8 да МИ-2 вертолётъяс, АН-24 да L-410 самолётъяс.

Но зэв частӧ, пасйис Я.Бордюг, техникаыслӧн абу позянлуныс пуксьыны матӧ неминучаӧ веськалӧм места дорӧ. Йӧзлысь дзоньвидзалун видзан министр вӧзйис вӧдитчыны вертолётъясӧн, кодъяс эськӧ вермисны пуксьыны туй вылас да эвакуируйтны веськыда ДТП местасьыс.

«Александр Александрович, ме кора ӧдйӧджык решитны тайӧ юалӧмсӧ, мый йылысь ми сёрнитчылім тіян министркӧд [Владимир Пучков — Россия Федерацияса войтырӧс доръян, виччысьтӧмторъясысь видзан да неминучаысь колясъяс бырӧдан министр – Пасйӧд] Сыктывкарын  Арктическӧй спасательнӧй шӧринлысь вертолётсӧ базируйтӧм кузя. Окота стӧчмӧдны, кутшӧм кадколастӧ ми вермам виччысьны вертолётсӧ? - шыӧдчис Вячеслав Гайзер ПДМ-лӧн Коми Республикаын медшӧр веськӧдланінса начальник Александр Князев дорӧ.

«Сыктывкар да республикаса лунвыв районъяс ас вынъясӧн мыйкӧ мында лоис могмӧдӧма, а  Печораын Неминучаӧ веськалӧмалы медицина отсӧг сетан шӧринлысь филиал лӧсьӧдӧм йылысь Минздравлӧн вӧзйӧмыс — зэв колана. И миянлы аслыным ковмас думайтны, кыдзи могмӧдны сійӧс авиацияӧн. Сы вӧсна, Ярослав Степанович, [Ярослав Бордюг — Коми Республикаса йӧзлысь дзоньвидзалун видзан министр — Пасйӧд] сёрнитчӧй ПДМ-кӧд да «Комиавиатранскӧд» тайӧ юалӧм серти, лӧсьӧдӧй техническӧй задание — кутшӧм техника колӧ ньӧбны, ас вынъяс арталӧмӧн», - тшӧктіс дінмуса йӧзлысь дзоньвидзалун видзан министрлы Вячеслав Гайзер.
